
Annotatsiya. Mazkur maqolada davlat-xususiy sheriklik mexanizmini turizm sohasiga joriy etishning nazariy va amaliy 
jihatlari o‘rganilgan. Tadqiqot davomida DXSH mexanizmida davlat va xususiy sherikning majburiyatlari, ushbu hamkorlik 
natijasida shakllanadigan iqtisodiy samaradorlik hamda turizm infratuzilmasini rivojlantirishdagi ahamiyati tahlil qilingan. 
Shuningdek, turistik firmalar faoliyatida DXSH modeli qo‘llanishining afzalliklari va soha raqobatbardoshligini oshirishdagi 
o‘rni asoslab berilgan.

Kalit so‘zlar: Davlat, mehnat resurslari, xususiy sherik, infratuzilma, turistik firma, majburiyat, mehnat resurslari.
Abstract. This article examines the theoretical and practical aspects of implementing the public-private partnership 
(PPP) mechanism in the tourism sector. The study analyzes the obligations of the state and private partners within PPP 
frameworks, along with the economic efficiency and significance of the mechanism in developing tourism infrastructure. 
Furthermore, the paper substantiates the advantages of applying PPP models in the activities of tourism enterprises and 
their role in enhancing the sector’s competitiveness.

Keywords: State, labor resources, private partner, infrastructure, tourism firm, obligations, labor resources.
Аннотация. В статье изучены теоретические и практические аспекты внедрения механизма государственно-
частного партнёрства (ГЧП) в туристическую сферу. Проанализированы обязательства государства и частного 
партнёра в рамках ГЧП, а также экономическая эффективность и значение данного механизма в развитии 
туристической инфраструктуры. Кроме того, обоснованы преимущества применения модели ГЧП в деятельности 
туристических компаний и её роль в повышении конкурентоспособности отрасли.

Ключевые слова: Государство, трудовые ресурсы, частный партнёр, инфраструктура, туристическая фирма, 
обязательства, трудовые ресурсы.

K I R I S H
Mamlakatimiz iqtisodiyotini rivojlantirishda turistik faoliyatni samarali tashkil etish, turistik majmualar va uy 

mehmonxonalarini barpo etish bugungi kunning eng dolzarb vazifalaridan biri hisoblanadi. Milliy iqtisodiyotda 
turizm sohasini rivojlantirishda davlat–xususiy sherikchilik mexanizmidan foydalanish har tomonlama yuqori 
samaradorlikka ega bo‘lgan yo‘nalish sanaladi.

Ushbu sohani rivojlantirish mehnat resurslarining muhim qismini band qilish va aholining barqaror 
daromadga ega bo‘lishini ta’minlash imkonini beradi. Shu nuqtayi nazardan, davlat–xususiy sherikchilikning 
zamonaviy mexanizmlarini joriy etish alohida ahamiyat kasb etadi. Mamlakatimizda 2017–2021-yillar uchun 
belgilangan “O‘zbekiston Respublikasini rivojlantirishning beshta ustuvor yo‘nalishi bo‘yicha Harakatlar 
strategiyasi”ning 1.2-bandidagi “ijtimoiy–siyosiy va ijtimoiy–iqtisodiy rivojlanish vazifalarini amalga oshirishda 
o‘zaro manfaatli hamkorlik samaradorligini oshirish maqsadida davlat–xususiy sherikchilikning zamonaviy 
mexanizmlarini joriy etish” talabi ham aynan ushbu yo‘nalishning ustuvorligini ifodalaydi. Chunki ijtimoiy soha 
obyektlarini davlat byudjeti mablag‘lari hisobidan moliyalashtirishni optimallashtirishning eng muhim omillaridan 
biri — xususiy sektorni ushbu jarayonga faol jalb qilishdan iborat.

Mamlakatimizda turistik faoliyatni davlat–xususiy sherikchilik asosida tashkil etayotgan korxonalar 
faoliyatini chuqur o‘rganish, turizm industriyasi bo‘yicha ilmiy izlanishlarni kengaytirish, mintaqalar iqtisodiyotini 
rivojlantirishda kichik turistik korxonalarni barpo etish va ular samaradorligini oshirish bugungi kunning ustuvor 
vazifalaridan hisoblanadi. Mazkur jarayonlar turizm infratuzilmasini modernizatsiya qilish, yangi ish o‘rinlarini 
yaratish va mintaqaviy iqtisodiy faollikni oshirishga xizmat qiladi.

M A V Z U G A  O I D  A D A B I Y O T L A R  S H A R H I
Davlat–xususiy sherikchilik mexanizmini rivojlantirish masalalari turli ilmiy-tadqiqot ishlarida keng yoritilgan 

bo‘lib, ushbu mexanizmni turizm sohasiga samarali joriy etish jarayonida rivojlangan davlatlar tajribasini 
o‘rganish muhim ahamiyat kasb etadi. Amerika Qo‘shma Shtatlarida davlat–xususiy sektor hamkorligi masalalari 
H. Anthony, P. Felipe va J. Guáqueta tomonidan olib borilgan ilmiy izlanishlarda o‘z ifodasini topgan. AQSh 
tajribasi shuni ko‘rsatadiki, davlat–xususiy sherikchilikning joriy etilishi turizm sohasida xususiy sektorning 
rolini kuchaytirgan, normativ-huquqiy baza takomillashtirilgan va natijada turistik xizmatlar assortimenti hamda 
ularning sifat darajasi sezilarli yaxshilangan.

Mamlakatimizda davlat–xususiy sherikchilikning shakllanishi va uning rivojlanish istiqbollari N. Yusupov, F. 
Karabaev hamda A. Nizamov tomonidan amalga oshirilgan ilmiy izlanishlarda o‘rganilgan. Milliy iqtisodiyotda 
turizm sohasini rivojlantirish masalasida iqtisodchi olim B. N. Navruz-Zodaning fikricha, turistik klasterlar 
davlat va xususiy sektor hamkorligi tamoyillari asosida shakllanadi hamda ularning dastlabki bosqichlarida 
davlat muhim o‘rin egallaydi. Ushbu yondashuv turizm industriyasini barqaror rivojlantirishning samarali 
mexanizmlaridan biri sifatida e’tirof etiladi.

Bugungi kunda mamlakatimizda turizm sohasini jadal rivojlantirish maqsadida mintaqalarda davlat–
xususiy sherikchilik asosida turistik firmalarni tashkil etish maqsadga muvofiqdir. Bunday tashabbuslar turizm 
infratuzilmasini kengaytirish, xizmatlar sifatini yaxshilash va xususiy investitsiyalarni jalb etish orqali mintaqaviy 
iqtisodiy faollikni oshirishga xizmat qiladi.

T A D Q I Q O T  M E T O D O L O G I YA S I
Mazkur tadqiqotda turizm sohasida davlat–xususiy sherikchilik mexanizmini joriy etishning iqtisodiy va 

institutsional samaradorligini aniqlash maqsadida tizimli yondashuv, taqqoslash, tahlil va sintez metodlaridan 
foydalanildi. Tadqiqotning nazariy asoslarini shakllantirish jarayonida davlat–xususiy sherikchilikning 
konseptual tamoyillari, shuningdek, AQSh va boshqa rivojlanayotgan davlatlar tajribasi o‘rganildi. Mavjud 
ilmiy manbalar, normativ-huquqiy hujjatlar hamda davlat siyosatidagi ustuvor yo‘nalishlar tahlil qilindi. Bundan 
tashqari, mahalliy iqtisodchi olimlarning DXSH, turizm industriyasi rivoji va klasterlashuvga oid ilmiy qarashlari 
o‘zaro solishtirilib, ularning mintaqaviy rivojlanish imkoniyatlariga ta’siri baholandi.

Tadqiqotning amaliy bosqichida turizm sohasida faoliyat yuritayotgan kichik korxonalar hamda xususiy 
turistik firmalar misolida DXSH mexanizmi asosida shakllanadigan iqtisodiy afzalliklar, davlat va xususiy sherik 
zimmasidagi majburiyatlar, ularning o‘zaro hamkorlik mexanizmlari chuqur o‘rganildi. DXSH mexanizmining 
samaradorligini baholashda iqtisodiy ko‘rsatkichlarning taqqoslama tahlili, investitsion qo‘yilmalar rentabelligi, 
korxonalar raqobatbardoshligidagi o‘zgarishlar va xizmatlar sifatining oshishi asosiy mezon sifatida tanlandi. 
Olingan natijalar DXSH mexanizmining turizm infratuzilmasini modernizatsiya qilish, xizmatlar sifati va 
diversifikatsiyasini yaxshilash, shuningdek, xususiy kapitalni jalb etishdagi muhim ahamiyatini ilmiy asosda 
tasdiqladi.

T A H L I L  V A  N A T I J A L A R
Hozirgi kunda dolzarb masalalardan biri sifatida turizm sohasini rivojlantirish, turistik firmalarning 

moddiy–texnika bazasini mustahkamlash hamda turizm infratuzilmasi va moddiy–texnik jihozlanishini yanada 
takomillashtirish bo‘yicha kompleks chora-tadbirlarni amalga oshirish zarur bo‘lib qolmoqda. Davlat–xususiy 
sherikchilik mexanizmi tamoyillarini ijtimoiy sohalarga joriy etishda ilg‘or xorijiy tajribani o‘rganish, iqtisodiy 
ta’limotlar evolyutsiyasini tahlil qilish va ularning amaliy jihatlarini qo‘llash mamlakatimizni yanada rivojlantirishda 
muhim ahamiyat kasb etadi.

Ushbu yo‘nalishdagi mavjud muammolarning aksariyati davlat–xususiy sherikchilik mexanizmini milliy 
iqtisodiyotning ijtimoiy soha obyektlariga keng tatbiq etish orqali samarali hal etilishi mumkin. Bu esa bozor 
munosabatlarining rivojlanishida, O‘zbekistonning ijtimoiy–iqtisodiy maqsadlariga erishishda va turizm 
sohasida barqaror o‘sishni ta’minlashda muhim omil bo‘lib xizmat qiladi. Shu sababli Prezidentimiz tomonidan 
zamonaviy va xalqaro talablarga javob beradigan turistik firmalarni tashkil etishda davlat–xususiy sherikchilik 
mexanizmini keng joriy etish masalasi muntazam ta’kidlanib kelinmoqda.

Davlat–xususiy sherikchilikning joriy etilishi ijtimoiy sohalarda xarajatlarni rejalashtirish va ulardan 
foydalanishning shaffofligini oshiradi, faoliyatning ochiqligi hamda samaradorligini ta’minlaydi. Bundan 
tashqari, xizmat ko‘rsatish narxlarining maqbulligini saqlab qolish va aholiga sifatli xizmatlarni taklif etish 
maqsadida investorlarga keng ko‘lamli soliq imtiyozlari hamda imtiyozli kreditlar berilishi ushbu mexanizmning 
jozibadorligini kuchaytiradi.

Bizning fikrimizcha, davlat–xususiy sherikchilik mexanizmi turistik xizmatlarning sifati va samaradorligini 
oshirishning muhim vositasi bo‘libgina qolmay, balki ushbu sohani moliyalashtirishning innovatsion 
mexanizmlaridan biri sifatida ham katta ahamiyat kasb etadi (1-rasm).

1-rasm. Davlat-xususiy sherikchilik (DXSH) mexanizmida tomonlarning majburiyatlari1

Davlat–xususiy sherikchilik mexanizmini joriy etishning ishtirokchilar uchun qanday samaradorlik berishi 
masalasi alohida ilmiy ahamiyatga ega. Ushbu mexanizm davlat manfaatlari nuqtayi nazaridan byudjet 
mablag‘laridan foydalanish samaradorligini oshirish, turizm sohasini moliyalashtirishda innovatsion moliyaviy 
vositalarni qo‘llash, xususiy kapitalni milliy iqtisodiyotning turizm yo‘nalishiga jalb qilish imkoniyatlarini 
kengaytirish bilan ahamiyatlidir. Shuningdek, xususiy investitsiyalarni turistik firmalar faoliyatiga yo‘naltirish 
orqali xarajatlarni optimallashtirish va iqtisodiy resurslardan samarali foydalanish imkoniyati ortadi, natijada 
turistik xizmatlarning raqobatbardoshligi oshadi hamda zamonaviy, bozor talablariga mos xizmat turlari 
shakllanadi.

Davlat–xususiy sherikchilik mexanizmi turistik firmalar uchun ham ko‘plab afzalliklarni yaratadi. Jumladan, 
ushbu mexanizm turistik korxonalar raqobatbardoshligini ta’minlaydi, xususiy turistik subyektlar uchun 
moliyaviy qo‘llab-quvvatlash imkoniyatlarini kengaytiradi, zamonaviy va sifatli xizmatlar ko‘rsatish uchun zarur 
sharoitlar yaratadi. Bundan tashqari, turistik firmalarda innovatsion g‘oyalarni joriy etish imkoniyatlari yuzaga 
kelib, ularning moddiy–texnika bazasi mustahkamlanadi, ishchi–xizmatchilarning mehnatdan manfaatdorligi 
ortadi hamda xizmat ko‘rsatish darajasi yuqorilaydi.

Davlat–xususiy sherikchilik mexanizmi xususiy sektor uchun ham muhim iqtisodiy ustunliklar yaratadi. 
Xususiy sektor vakillari moliyaviy resurslardan samarali foydalanish imkoniyatiga ega bo‘ladi, sheriklik 
loyihalarida ishtirok etish natijasida ularning rentabelligi va foyda olish salohiyati oshadi, moliyalashtirish 
jarayonlarining samaradorligi yaxshilanadi. Bundan tashqari, raqobatbardoshlikning oshishi xususiy biznesda 
innovatsion yondashuvlarni keng qo‘llashga turtki beradi, sohada barqaror rivojlanish uchun zarur bo‘lgan 
moliyaviy va ijtimoiy resurslardan foydalanish imkoniyatlari kengayadi hamda korxonalar tomonidan amalga 
oshiriladigan xayriya tashabbuslarini qo‘llab-quvvatlash imkoniyati yanada kuchayadi.

X U L O S A  V A  T A K L I F L A R
Xulosa qilib aytganda, turizm sohasida xususiy turistik firmalarni rivojlantirish mamlakat iqtisodiyoti 

uchun muhim ijtimoiy–iqtisodiy afzalliklar yaratadi. Avvalo, sog‘lom raqobat muhitining shakllanishi xizmatlar 
sifati va ularning xilma-xilligini oshiradi, bu esa aholiga ko‘rsatilayotgan turistik xizmatlarning yanada 
takomillashuviga olib keladi. Shuningdek, zamonaviy xizmat turlarining kengayishi, turistik firmalardagi 
moliyaviy resurslardan samarali foydalanish mexanizmlarining yo‘lga qo‘yilishi va korxonalar faoliyatining 
texnologik modernizatsiyalashuvi sohaning barqaror rivojlanishini ta’minlaydi.

1	 Ю.А.Дмитриев, А.И.Шустров, А.Б.Байков. Особенности развития государственно-частного партнерства в региональном 
туристко-рекреационном комплексе. Вопросы экономики и права. 2015, № 4

Davlat–xususiy sherikchilik mexanizmini turizm sohasiga joriy etish ijtimoiy soha obyektlarini 
moliyalashtirishda innovatsion yondashuvlardan foydalanish imkonini yaratadi, davlat byudjeti mablag‘larining 
oqilona sarflanishi va moliyaviy yukning pasayishiga xizmat qiladi. Mazkur mexanizm orqali investorlarga 
taqdim etiladigan soliq imtiyozlari va imtiyozli kreditlar xususiy sektor faolligini oshiradi, turizm infratuzilmasining 
modernizatsiyalashuviga, yangi ish o‘rinlari yaratishga va aholining bandligini ta’minlashga yordam beradi. 
Natijada, turistik firmalar o‘rtasida raqobat yanada kuchayadi, ko‘rsatilayotgan xizmatlar sifati izchil oshadi va 
soha iqtisodiy samaradorligi yuksaladi.

